
Agrégation externe de grammaire 

 

Version latine 

 

Ruse de Thétis  

 

Thétis souhaite soustraire Achille aux combats de la guerre de Troie et envisage à cette fin 
de le cacher parmi des jeunes filles.  
 

Occupat arrepto iam conscia tempore mater :  
« Hasne inter simulare choros et bracchia ludo  
nectere, nate, graue est ? Gelida quid tale sub Ossa  
Peliacisque iugis ? O si mihi iungere curas  
atque alium portare sinu contingat Achillen ! »   5 
Mulcetur laetumque rubet uisusque proteruos  
obliquat uestesque manu leuiore repellit.  
Aspicit ambiguum genetrix cogique uolentem  
iniecitque sinus ; tum colla rigentia mollit  
submittitque graues umeros et fortia laxat    10 
bracchia et inpexos certo domat ordine crines  
ac sua dilecta ceruice monilia transfert ;  
et picturato cohibens uestigia limbo  
incessum motumque docet fandique pudorem.  
Qualiter artifici uicturae pollice cerae    15 
accipiunt formas ignemque manumque sequuntur,  
talis erat diuae natum mutantis imago.  
Nec luctata diu ; superest nam plurimus illi  
inuita uirtute decor, fallitque tuentes  
ambiguus tenuique latens discrimine sexus.    20 

Procedunt, iterumque monens iterumque fatigans  
blanda Thetis : « Sic ergo gradum, sic ora manusque,  
nate, feres comitesque modis imitabere fictis,  
ne te suspectum molli non misceat aulae  
rector et incepti pereant mendacia furti. »    25 
Dicit et admoto non cessat comere tactu.  
Sic ubi uirgineis Hecate lassata Therapnis  
ad patrem fratremque redit, comes haeret eunti  
mater et ipsa umeros exertaque bracchia uelat ;  
ipsa arcum pharetrasque locat uestemque latentem   30 
deducit sparsosque tumet conponere crines.  

Protinus adgreditur regem atque ibi testibus aris  
« Hanc tibi », ait, « nostri germanam, rector, Achillis  
– nonne uides ut torua genas aequandaque fratri ? –  

tradimus. Arma umeris arcumque animosa petebat   35 
ferre et Amazonio conubia pellere ritu.  
Sed mihi curarum satis est pro stirpe uirili :  
haec calathos et sacra ferat, tu frange regendo  
indocilem sexuque tene, dum nubilis aetas  
soluendusque pudor ; neue exercere proteruas   40 
gymnadas aut lustris nemorum concede uagari.  
Intus ale et similes inter seclude puellas ;  
litore praecipue portuque arcere memento.  
Vidisti modo uela Phrygum : iam mutua iura  
fallere transmissae pelago didicere carinae. »   45 

Accedit dictis pater ingenioque parentis  
occultum Aeaciden – quis diuum fraudibus obstet ? –  
accipit ; ultro etiam ueneratur supplice dextra  
et grates electus agit.  
 

Stace  

